
Reykjavík, 30. september 2026 

Efni: Erindi vegna verðlagsþróunar 

 

Vísað er til erindis VR, Landssambands íslenzkra verzlunarmanna og Rafiðnaðarsambandsins, dags. 15. 

september 2026. 

 

Nova tekur undir mikilvægi efnahagslegs stöðugleika, lægri verðbólgu og aukins kaupmáttar. Félagið starfar á 

hörðum samkeppnismarkaði og leggur áherslu á að bjóða góða fjarskiptaþjónustu á sanngjörnu og 

samkeppnishæfu verði. Verðákvarðanir Nova byggjast á heildarmati á rekstrarkostnaði, fjárfestingarþörf, 

aðfangaverði og markaðsaðstæðum. Nova getur því ekki skuldbundið sig fyrirfram til óbreytts verðs út 

gildistíma kjarasamninga, en mun áfram gæta hófsemi og leitast við að halda verðhækkunum í lágmarki. 

 

Nova hefur farið yfir áður tilkynntar þjónustu- og verðbreytingar sem taka gildi 1. október. Breytingarnar eru 

mismunandi eftir þjónustuleiðum og fela bæði í sér verðhækkanir og verðlækkanir. Þar sem verð hækkar nemur 

hækkunin almennt 2–4% og er því undir almennri verðlagsþróun. Að teknu tilliti til kostnaðarþróunar og 

fjárfestingarþarfar telur Nova ekki tilefni til að draga breytingarnar til baka. Við mat á kostnaðar- og 

fjárfestingarþörf þarf meðal annars að horfa til sívaxandi krafna um öryggi og áreiðanleika fjarskipta, en Nova 

fjárfestir stöðugt í öryggi og viðnámsþrótti fjarskiptakerfa til að mæta auknum kröfum og síbreytilegum ógnum. 

 

Hagræðing, aukin framleiðni og tækniframfarir skila sér til viðskiptavina með samkeppnishæfu verði, betri 

þjónustu, aukinni afkastagetu og nýjum þjónustuleiðum. Nova mun áfram leggja sitt af mörkum til efnahagslegs 

stöðugleika með ábyrgum rekstri og hóflegri verðlagningu. 

 

Þá er vert að nefna að Nova Klúbburinn hf., móðurfélag Nova hf., stofnaði á árinu lággjaldafjarskiptafélagið 

Kosmos með það að markmiði að auka verðsamkeppni og bjóða einfaldar og ódýrar þjónustuleiðir. Kosmos 

býður meðal annars 25 GB farsímaáskrift á 2.590 kr. á mánuði og ótakmarkaða farsímaáskrift á 2.990 kr., auk 

tveggja ára verðtryggingar. 

 

Við mat á verðþróun fjarskiptaþjónustu er jafnframt mikilvægt að horfa til þess að samhliða stöðugri 

uppbyggingu og þróun fjarskiptakerfa hefur fjárhæð tekna á hvert flutt gígabæt lækkað verulega. Samkvæmt 

gögnum Fjarskiptastofu jókst gagnamagn á farsímanetum úr um 36.600 TB árið 2018 í rúmlega 194.000 TB árið 

2025, en tekjur farsímareksturs jukust mun minna á sama tímabili. Reiknaðar tekjur á hvert flutt gígabæt 

lækkuðu þannig á sama tímabili úr um 409 kr. í 105 kr., eða um 74%. Þótt þessi mælikvarði sé ekki að öllu leyti 

sambærilegur við gjaldskrárverð á stökum gígabætum sýnir hann skýrt að viðskiptavinir fá sífellt meira 

gagnamagn fyrir hverja krónu, á sama tíma og fjarskiptafélögin fjárfesta áfram í afköstum, gæðum og útbreiðslu 

kerfanna. 

 

Virðingarfyllst, 

f.h. Nova hf. 

Sylvía Kristín Ólafsdóttir, forstjóri 


